
        
            
                
            
        

    
	АЗИЗ НЕСИН 

	ХҮН ХЭРХЭН ГАЛЗУУРСАН НЬ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ХҮН ХЭРХЭН ГАЛЗУУРСАН НЬ

	 

	Эрхэм нөхөд өө! Бид шийдвэр гаргахынхаа өмнө сайтар хэлэлцэн зөвлөх ёстой бөгөөд энэ тухай ярихын хэрэггүй билээ хэмээн нүдний давчуу шилтэй хүн их л ёсорхуу хэллээ.

	— Тийм ээ, бодно гэдэг чинь маш сайн хэрэг. Тэгэхгүй бол бид толгойдоо л гай хураах болно гэж ярианд оролцогсдын хамгийн залуу нь батлав.

	— Эхлээд тэр хүн бидний санаанд нийцэж байна уу гэдгийг бид шийдвэрлэх хэрэгтэй хэмээн сэвхтэй хүнийг өгүүлэхэд:

	— Нийцэхгүй байна аа, хэмээн бусад хуралдагсад нэгэн зэрэг хариуллаа.

	— Яагаад тэр вэ? гэж мөнөөх сэвхт асуулаа.

	— Яах вэ дээ, тэр чинь галзуу юм чинь! хэмээн хавчуур шилтийг дуу алдахад,

	— Нээрэн галзуу юм чинь дээ хэмээн тал бүрээс шуугилдана.

	— Хэргийн хамаг учир үүнд байгаа нь тодорхой байна гээд сэвхт толгой дохиж, бидний зорилт бол галзуу хүнийг дахин сонгохгүй, бусдад нь нялзаахгүй байх явдал мөн гэхэд нь,

	— Урьдах нь бас л эрүүл биш хүн байсан даа гэж бүдүүн тарган эр нэмж хэлэв.

	— Ер нь миний мэдэх улс цөмөөрөө эрүүл биш байсан юм даг гэж нөгөө нэгнийг өгүүлэхэд

	— Хэрэв тийм л юм бол сайн бодоцгоож, эцэст нь нэг эрүүл саруул хүн сонгоцгооё, гэж залуу нэлээд ухаалаг хэллээ.

	— Тэгээд тэд чинь биднийг сонгож байх үед эрүүл саруул л байдаг юм даа, гээд хавчуур шилт гараараа зангаж тийм ээ, тэд чинь ухаантай, цэцэн хүмүүс байсан юм даг. Гэтэл тэдгээр ухаантан маань хамгийн тэнэг болчихсон юм гэхэд нь,

	— Ээ аллах тэнгэр минь тэтгэж хайрла, ямар гай ирэхээрээ тэр суурин дээр сонгогдсон хүн бүр эрүүл саруул ухаанаа алддаг юм бэ хэмээн хатангир өвгөн хахан цацан залбирна. Тэгэхэд нь,

	— Тэнд сонгогдсон болгон л тэр шүү гэж нөгөө бүдүүн эр нэмж,

	— Тэр хариуцлагатай ажлын чинь юу нь муу байгаа юм бэ хэмээн залуу асуугаад, манай нэр дэвшүүлсэн хүн маань бүр урьд нь галзуугаар өвчилсөн... Тэгээд өвчин нь сонгууль болохоос өмнө илрээгүй л байсан байж таарна даа. Харин уг ажлаа хийж эхэлмэгц өвчин нь илэрч, цаашлах тутмаа сүжирч эхэлдэг байлгүй гэв.

	— Урьдынх нь ч тэр, шинэ нь ч тэр... миний мэдэхээс л цөмөөрөө эцсийн эцэст ухаан солио болсон юм. Тэдний дунд нэг ч эрүүл хүн байгаагүй л юм даг гэж өвгөнийг ханиалгахаа барьж ядан өгүүлэхэд,

	— Юунд дэмий юм донгосоод байна вэ? Би түүнтэй чинь бараг гучин жил анд нөхөд байв. Түүнийг хотын даргаар сонгохоос өмнө түүнд ямар ч өвчний шинж тэмдэг байгаагүй билээ! гэж сэвхт тэвдэнгүй ярилаа.

	— Нөхөд өө, маргахаа больцгооё, энэ удаад хотын даргаар хэнийг сонгох вэ? гэдэг чухал асуудал бидний өмнө тулгараад байна хэмээн хавчуур шилт бусдынхаа яриаг таслав.

	Хүн тус бүр хэн нэгэн хүний нэрийг дэвшүүлэх авч тэр нь няцаагдах ажээ. Хотын дарга болох ёстой хүн маань сонгогдохынхоо өмнө ч, сонгогдсоныхоо дараа ч галзуу хүн л биш байвал зохино. Тэгээд хэдэн зуун нэр шилцгээв.

	— Байзнаарай! хэмээн хавчуур шилт гэнэт дуу алдаж

	— Би оллоо! Расим гуайн тухай та нар юу бодож байна? гэв.

	— Ээ бурхан минь, ёстой л нуруутай хүн дээ.

	— Нэр төртэй, боловсролтой даруу хүн шүү.

	— Атаа жөтөөгүй, хүн бүрд сайн юм санаж явдаг эр дээ.

	— Мэдлэгтэй, өглөгч, мэнд устай хүн.

	— Тэгээд бас ажилч хичээнгүй шүү! гэх мэтээр яриа ундарлаа.

	— Гэвч Расим гуай хотын дарга болохыг өөрөө хүсэхгүй гэж би бодож байна хэмээн бүдүүн татгалзав.

	— Таны зөв, би түүнийг чинь хүүхэд байхыг нь мэднэ. Зөвшөөрнө гэж бодохгүй байна гэж өвгөн наманчилна.

	— Тэр чинь хотын дарга хэзээ ч болохгүй хэмээн сэвхт баталлаа.

	— Тэгээд яах болж байна гэж хавчуур шилтэй хүн толгойгоо салаавчлан, — Би ч яах вэ болно л гэж бодож байна, гэвч яах болж байна даа! Таарч тохирох хүний нэр олж дэвшүүллээ... тэгтэл та нар аанай л бүтэхгүй гэж байх хэмээн унтууцав.

	Хэрэв эдгээр хүмүүсийн саналаар нэр дэвшсэн хүн маань сонгогдохгүй юм бол ёстой хачин жигтэй юм болох билээ. Ард түмэн тэдэнд итгэж, тэдний заасан хүнийг л сонгож байсан нь тэр дээ.

	Тэнд байсан өнөө хэд маань босоцгоож, Расим гуайнд очихоор явцгаав. Хотын бүх дарга нар эрт орой хэзээ нэгэн цагт ухаан солиордгийг ч нуулгүй өөрсдийнхөө саналыг түүнд хэллээ.

	— За тэгээд та нар чинь намайг солиотой болгох гээ юу? Өөр миний эсрэг юм та нарт юу байна? гэж Расим гуай бие барьж эс чадан өчив.

	— Бурхны тусын тулд тайтгарч үз. Та чинь ухаантай хүн шүү дээ. Тэгэхээр биднийхээ гуйлтыг биелүүлээч гэхэд нь,

	— Үгүй, яасан ч чадахгүй гэв.

	Тэгэхэд нь,

	— Расим гуай, энэ бол улс орныхоо өмнө таны хүлээсэн үүрэг шүү дээ.

	— Бүх турк овогтны «хараа» таны зүг ханджээ.

	— Энэ чинь улсын хэрэг шүү дээ гэлцэн ам амандаа шуугиан тавив.

	— За тэгье, би зөвшөөрнө. Гэхдээ харин болзол тавина шүү... гэхэд нь,

	— Тэг л дээ! Тэр болзлоо хэлчих! Таны хэлсэн бүх болзлыг эртхэн л хүлээж авцгаая гэлцэв.

	— Миний тавих болзол ийм болой. Хожим та нөхдөд хараалгаж суухгүйн тул би илэн далангүй ярья. Над долигонож бялдуучлах хэрэг алга аа... Будааллага, цайллагыг бүрэн татаж, гоё ганган чамин үгсээр магтахыг зогсоох явдал юм... За, ямар байна? биелүүлж чадах нь уу? Би, хэн бүгдийн нэгэн адил жирийн үхлээр л үхнэ. Бурхны тусын тулд намайг битгий галзууруулаарай. За миний болзлыг хүлээж авах уу? гэхэд нь,

	— Авлаа! хэмээн цөмөөрөө баяртай хэлцгээв.

	... Ийнхүү Расим гуай олонхын саналаар хотын дарга болж тэр өдөр баяр хүргэсэн тавь гаруй цахилгаан иржээ. Мань эр нэг цахилгаан авч унштал: «Манай орны суут хүү, эрхэм хүндэт сонгогдогч эрхэмсэг ноён Расим...» хэмээн эхэлсэн ажээ.

	Бусад цахилгаануудыг нь Расим гуай задалж ч үзсэнгүй.

	Тэр бээр, 

	— Ээ, бурхан минь намайгаа авраач! гээд залбирав.

	Удсан ч үгүй хаалгыг нь тогших сонсогдлоо.

	Хавчуур шилтэй өнөө эрхэмсэг нэгэн эр амьд цэцгийн маш том баглаа барьсаар орж ирээд бүсэлхийгээ хүртэл бөхийн гүнээ хүндэтгэж Расим гуайд баяр хүргэв.

	Бас жаахан байсхийгээд байтал нэгэн хатангир туранхай өвгөн мөн л цэцгийн баглаа авчирч өгөөд Расим гуайн гарыг үнсэх гэж ихэд тэмүүлэв.

	Тэгэхэд мань Расим гуай «Шал дэмий санаа чинь зовжээ!» хэмээн огцомхон бөгөөд хүйтнээр өгүүлж тэр өвгөнийг зовоов. Гэвч энэ нь зөвхөн эхлэлт байжээ. Сэвхтэй залуу, бүдүүн хоёр баяр хүргэхээр ирсэнд «бүхнээс тодорсон миний оюун билэг хэвээр байх болтугай!» гэж Расим гуай биеэ барьж чадалгүй унтууцан өгүүлэв.

	Тэгтэл «Танд зориулсан будааллага болно!» гэж өөрт нь хэлэв. Расим гуай чухам түүнд очих, очихгүйгээ бодож амжаагүй байтал гэрийн нь гадаа машин ирж зогсжээ.

	Будааллагын танхим хааны орд шиг гялалзан гэрэлтэх ажээ. Дөчин хүнд зориулан ширээ засжээ. Ваартай цэцэг, лааны тавиураас авхуулаад байхгүй юмгүй ажээ.

	Хавчуур шилтэй хүн гартаа хундагаа барьсаар босож ирээд хотын даргын өндөр тушаалд сонгогдсон явдалд нь Расим гуайд баяр хүргэж Расимынхаа төлөө хундагаа өргөөд:

	— Нөхөд өө! Үүний эрхэм сод оюун билгийн үр дүнд манай хот богино хугацаанд... гэтэл

	Ихээр уурсаж байсан Расим гуай "Лав энэ л эд нарт сургамж болно байх" хэмээн бодоод уул танхимыг шууд орхиод явжээ.

	Маргааш өдөр нь Расим ажилдаа явахдаа гудамжинд баяр ёслолын жагсаал болж, тэдний байшингаас хотын захиргаа хүртэл хивс дэвссэн байхыг үзжээ. хөгжим хөгжимдөж бөмбөр цан дэлдэцгээн орчин тойрны бүх зүйлийг лаврын мөчрөөр чимэглэжээ. Явган хүний замын дагуу сургуулийн хүүхдүүд жагссан харагдана. Тэгээд Расим гуайг гарч ирэхэд:

	— Хотын дарга мандтугай! гэсэн яриа зүг бүхнээс цуурайтаж улс амьтан алга ташицгаах ажээ.

	Бөмбөрчний чихэнд ямар нэг залуу:

	— Цохь, улам чанга цохь! хэмээн хашхирна.

	Тэгээд,

	— Чанга, улам чанга хашхирцгаа гэж хүүхдүүдийг шаардахад,

	— Мандту-гай! Манд-ту-гай! хэмээн цаадуул нь хашхиралдав.

	Расим гуайг харсаар байтал хэд хэдэн хонь гаргаж өдий төдий чирэгдэл болоод, хотын захиргааны барилгын өмнөдөд «Хотын шинэ дарга урт удаан насалтугай!» гэсэн ерөөлийг лаврын мөчрөөр чимэглэн өлгөжээ,

	Индэр дээр тэсгийж зогссон өнөө бүдүүн эр:

	— Хотын шинэ дарга маань өөрийн хөдөлмөрч, үнэнч шударгуу, сайн санаатдаа манай иргэдийн хайрыг булаажээ гэж хашхирсанд, хагартлаа уурласан Расим гуай урагш ухасхийн нөгөө бүдүүн эрийн гараас хэлэх үгтэй цаасыг нь булааж аваад тастан хаяж:

	— Намайг ингэж хүндлэхийн хэрэггүй хэмээн зандрав.

	— Эх орон нэгтэй нөхөд өө! Та нар үүнээс илүү даруу хүн үзсэн үү? Хотын шинэ дарга мандтугай! гэж түрүүчийн сэвхтэй залуу хашхирлаа. 

	Энэ үед энд тэндгүй,

	— Мандтугай мандтугай!.. гэлцэн нижигнэтэл алга таших ажээ. Расим гуай борооноос нуугдахын нэгэн адил хотын захиргааны байшингийн хаалгыг татаж далд оров. Хүлээн авах тасалгаа нь хотын шинэ даргад баяр хүргэхээр ирсэн хүмүүсээр пиг дүүрэн ажээ.

	— Та юу гэж тушаах сан бол хэмээн гараа элгэндээ авч асуухад нь,

	— Хэн ч тан шиг өөрийнхөө үүрэгт ажилдаа ийнхүү ноцтой хандаж байсангүй гэж туранхай өвгөн хэлэв.

	— Би яасан ч огцорно! гэж бурхны өмнө тангараглая. Та нар цөмөөрөө бушуухан тонилцгоо! хэмээн Расим гуай хашхирав.

	Бараалхагчид айсан дүртэй хаалга руу чихэлдэж:

	— Тэгье, толилцгооё!

	— Таны л таалал мэдэг! Таны тушаасан бүхнийг гүйцэтгэе! гэлцэнэ.

	Расим гуай «Ээ бурхан минь!» хэмээн сулхан хэллээ.

	— Ноёнтон амрагтун, гэж сэвхтэй залууг санаашрангуй зөвлөхөд,

	— Зайлцгаа! гэж хотын дарга Расим гуай хашхирав. Ажиллах огтхон ч бололцоогүй байсан учир Расим гуай гудамжнаа гарлаа.

	— За байзнаарай! Хотын дарга ирж явна! хэмээн зорчигчдыг ямар нэгэн залуу тараан хөөж эхэллээ.

	Расим гуай арай чамай гэж гэртээ хүрч ирэв. Тэгээд энэ өдөртөө гадагш ер гарсангүй. Маргааш өглөө нь тус хотын тогтмол гардаг сонины хоёр дугаарыг авчруулж үзсэнд өөрийн нь зургийг том гэгчээр хэвлэжээ. Нэгний нь дор «Нутаг усныхны бахархвал зохих сод ухаантан» гэж нөгөөгийнх нь дор «Хотын дарга нарын дотроос дэлхий дээр хамгийн хөдөлмөрч хүн» гэж бичжээ.

	Орой нь улсууд ирж:

	— Эрхэм дээдэстний бие гэртээ бүжигчдийг урих юм уу эсвэл үзвэрийн газар очиж ший үзэхийн алиныг таалж үзэх сэн бол уу гэхэд нь:

	— Би очъё доо хэмээж Расим гуай өчив.

	Үзвэрийн газрын илтгэгч залуу хар хүүг,

	— Хотын хүндэт даргатай нэг агаараар амьсгалж байгаадаа бид аз жаргалтай улс юм аа даа гэх зэргээр хагас цаг ярихад Расим гуай түүний яриаг тасалсангүй.

	Түүний дараа хавчуур шилтэй хүн,

	— Манай хотын дарга цайлган цагаан сэтгэлтэй хүн болой, тийм ч учраас бид азтай улс аа гэж хэлжээ.

	... Үүнээс хойш жил өнгөрлөө. Хавчуур шилт, бүдүүн, туранхай өвгөн гурав хоорондоо ийнхүү ярилцсан нь:

	— Түүнтэй чинь бид юу ч бүтээж чадахгүй нь! Солиотой хүн амжилт гаргаж болно гэж үү дээ?!

	— Тийм ээ, тийм тэр чинь үнэхээр солиотой юм!

	— Тэр чинь харин урьдынхаасаа ч нэт байв гээч, хотын дарга биш, биднийг л зөвхөн хараагч болоод байна.

	— Уул овоо л бүтээсэн мэтээр ярилцдаг болжээ.

	— Хорвоо ертөнц дээр өөрөөс нь гадна хэн ч байхгүй юм шиг!

	— Ёстой нэг хэнээрхсэн эр ээ.

	— Нээрээ л нэг хэвийн хэнхэг дээ.

	— Эд нар чинь яг л тийм байдаг шүү дээ, би эртээд мэдсэн.

	— Үүний чинь бид яана аа? Шинэ сонгууль болтол тэвчих гэж үү?

	— Юу боллоо гэж бид тэвчих ёстой юм бэ! Бодоод үз л дээ өөрийнхөө гэрээр үзэсгэлэн хийж талбай дээр хөшөөгөө бариулахаар тогтоожээ! Хий судлын эмнэлэгт тохирох хүн дээ.

	— Өчигдөр нэг хүнийг орохоор нь нүүр өөд нь нулимж гэнэ.

	— Өнгөрсөн шөнө ширээн дээрээ согтуу бүжиглэсэн гэнэ лээ.

	— Тэгэхээр бид яах вэ?

	— Эмчид албан хүчээр аваачиж үзүүлээд сэтгэлийн өвчтэй гэсэн магадалгаа гаргуулж эмнэлэгт л гэршүүлэхээс дээ.

	— Цаг дэмий үрээд яах вэ. Дахиад юу ч болж болох юм гэж хавчуур шилт баярлангуй хэлэхэд,

	— Ёстой л үнээн!

	— Маргааш өглөө хүлж аваад хий судлын эмнэлэгт хүргэж өгье. Тэгээд дараа нь шинэ сонгуулийн өдрөө тогтооё.

	— Маш зүйтэй харин бид хэнийгээ хотын даргаар сонгох вэ?

	— Ээ сонор сэрэмжтэй л байцгаах юм шүү! Энэ удаад ч тохитой хүн сонгох хэрэгтэй.

	— Тийм ээ, тийм... Эдгээр солиотоос чинь болоод бүр ядарчихлаа байна гэлцсэн бүлгээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

